
TIKUV-TRIKOTAJ 
KORXONALARI 
FAOLIYATIDA MARKETING 
TADQIQOTLARIDAN 
FOYDALANISHNING SWOT 
TAHLILI
Ro‘zmamatov Abbos Tolibjon o‘g‘li
Toshkent Davlat Iqtisodiyot universiteti magistranti

Annotatsiya: Maqolada korxonalararo keskin raqobatlashuv sharoitida tikuv-trikotaj korxonalari faoliyatiga marketing 
tadqiqotlarini tatbiq qilishning ta’siri SWOT tahlili yordamida o‘rganib chiqilgan. Bundan tashqari, xorijy adabiyotlardan 
foydalangan holda xorij olimlarining tikuv-trikotaj korxonalari faoliyatiga marketing tadqiqotlarining ta’sirini o‘rganishga 
qaratilgan ilmiy ishlarga nisbatan induktiv va deduktiv metodlar yordamida mualliflik yondashuvlari keltirilgan. Ushbu 
tadqiqotdan asosiy maqsad, marketing tadqiqotlarining korxonalar faoliyatiga ta’sir darajasi o‘rganilgan ilmiy ishlardan 
kelib chiqqan holda, O‘zbekiston sharoitida tikuv-trikotaj korxonalari marketing tadqiqotlaridan foydalanganda qanday 
ustunlik va kamchiliklarga ega bo‘lishi mumkin ekanligini yoritib berishdan iborat.

Kalit so‘zlar: marketing tadqiqotlari, SWOT tahlil, raqobat, investitsion risk, korxonaning kuchli jihatlari, imkoniyat, axborot, 
tovar xarajatlari

Abstract: In the article, the effect of applying marketing research on the activity of sewing and knitting enterprises in the 
conditions of intense inter-enterprise competition is studied using SWOT analysis. In addition, using foreign literature, 
the author’s approaches of foreign scientists using inductive and deductive methods to study the impact of marketing 
research on the activities of sewing and knitting enterprises are presented. The main goal of this study is to clarify the 
advantages and disadvantages of the use of marketing research in the conditions of Uzbekistan, based on the scientific 
studies on the level of influence of marketing research on the activities of enterprises.

Key words: marketing research, SWOT analysis, competition, investment risk, company strengths, opportunity, 
information, commodity costs

Аннотация: В статье с помощью SWOT-анализа изучено влияние применения маркетинговых исследований 
на деятельность швейно-трикотажных предприятий в условиях острой межпредпринимательской конкуренции. 
Кроме того, с использованием зарубежной литературы представлены авторские подходы зарубежных ученых 
с использованием индуктивных и дедуктивных методов к изучению влияния маркетинговых исследований на 
деятельность швейно-трикотажных предприятий. Основной целью данного исследования является выяснение 
преимуществ и недостатков использования маркетинговых исследований в условиях Узбекистана на основе 
научных исследований уровня влияния маркетинговых исследований на деятельность предприятий.

Ключевые слова: маркетинговые исследования, SWOT-анализ, конкуренция, инвестиционный риск, сильные 
стороны компании, возможность, информация, товарные затраты

K I R I S H
Bugungi kundagi axborot asrida aniq va to‘g‘ri ma’lumotlarga nisbatan talab kundan kunga ortib bormoqda. 

Iqtisodiy sikl qisqarib borayotgan bir davrda ma’lumotlar tezlik bilan va samarali qabul qilinmasa ular o‘z 
ahamiyatini tezlik bilan yo‘qotishga moyil bo‘lib bormoqda. Bundan tashqari biznes sohalari orasida raqobatning 
kuchayishi natijasida faqat kapital, tabiiy resurs va ishchi kuchining o‘zi kamlik qilmoqda, axborot resurslari ham 
o‘z o‘rnini mustahkamlab bormoqda.

Ushbu turdagi o‘zgarishlardan tikuv-trikotaj mahsulotlarini ishlab chiqaruvchi korxonalar ham chetda 
qolayotganlari yo‘q, ularda ham iqtisodiy faoliyat kundan-kunga rivojlanib, murakkablashib bormoqda. Kerakli 
axborotni kerakli shaklda kerakli vaqtda qo‘lga kiritish uchun esa marketing tadqiqotlari talab etiladi. Shundan 
kelib chiqadigan bo‘lsak, marketing tadqiqotlarini tikuv-trikotaj mahsulotlari ishlab chiqaruvchi korxonalar 
faoliyatiga joriy qilish – bozorda raqobat ustunligini oshirishda muhim ahamiyat kasb etadi. 

SO‘zbekiston Respublikasi mustaqillikning dastlabki yillarida qishloq xo‘jaligi sohasi iqtisodiyotda muhim o‘rin 

tutgan. Paxta ishlab chiqarish va qayta ishlash sanoatini esa bu borada alohida ta’kidlab o‘tish joiz. Bu esa tikuv-
trikotaj mahsulotlari ishlab chiqarishning asosiy xom ashyosi bo‘lib, ushbu soha qishloq xo‘jaligi bilan birgalikda 
rivojlandi deyishimiz mumkin. Lekin ma’lum yillar davomida xom ashyo bazasi yetarli darajada bo‘lishiga 
qaramasdan, o‘zimiz eksport qilgan xom ashyo asosida tayyorlangan mahsulotlar katta hajmlarda import qilindi. Bu 
kabi holatlarni oldini olish maqsadida So‘nggi yillarda ko‘plab chora-tadbirlar amalga oshirilmoqda, bunga sohani 
rivojlantirish va isloh qilish borasidagi O‘zbekiston Respublikasi Prezidenti Farmonlari, Qarorlari, O‘zbekiston 
Respublikasi vazirlar Mahkamasining Qarorlariga asosan tikuv-trikotaj mahsuloti ishlab chiqaruv chi korxonalarni 
rivojlantirish va erkin faoliyat yuritishini ta’minlash maqsadida huquqiy asos va imkoniyatlar yaratildi. Bularning 
samarasini esa, sohada yildan yilga o‘sib borayotgan ishlab chiqarish hajmlari va eksport hajmi ko‘rsatkichlari 
orqali ko‘rishimiz mumkin. Bugungi kun talabidan kelib chiqadigan bo‘lsak, sohada raqamlashtirish va marketing 
tadqiqotlarini joriy qilish kabi masalalar o‘z dolzarbligini saqlab qolmoqda.

Yuqoridagilar bilan bir qatorda tikuv-trikotaj mahsulotlari ishlab chiqaruvchi korxonalar amaliyotida marketing 
tadqiqotlaridan foydalanish borasidagi quyidagi muammolar mavjud:

● bozorga yangi tovarlar taklif qilinishidan oldin, potensial mijozlar fikrini o‘rganish va ular bilan samarali 
muloqot o‘rnatish;

● tikuv-trikotaj mahsuloti ishlab chiqaruvchi korxonlar raqobatbardoshliligini oshirish va ularning samarali 
faoliyat yuritishida raqamli texnologiyalardan foydalanish;

● mahsulot ishlab chiqarish va realizatsiya qilishning har bir bosqichiga oid marketing tadqiqotlarini amalga 
oshirish;

● marketing tadqiqotlarini samarali tashkil qila oladigan mutaxasis va ekspertlarni tayyorlash;

● sohada marketing tadqiqotlariga oid xorijiy tajribalarini qo‘llash.

A D A B I Y O T L A R  T A H L I L I
Tadqiqot so‘zining inglizcha shakliga qaraydigan bo‘lsak research ekanligini ko‘rish mumkin, re affiksi fe’lning 

oldiga qo‘shilib qayta ma’nosini beradi. Demak research-(search-izlash,re-qayta) qayta izlanishlar olib borish 
ma’nosini beradi. Garvin va Andrewlar(2005) fikriga ko‘ra har bir biznes muammosining ildizi oxir-oqibat axborot 
muammosiga borib taqaladi. Shundan kelib chiqqan holda tadqiqotlar orqali marketing strategiyasi hamda 
menejment jarayonini yanada samaraliroq amalga oshishini ta’minlash uchun aniq va qimmatli ma’lumotlarga 
ega bo‘lishga harakat qilinadi(2002). Hech qanday tadqiqotlar o‘tkazmasdan, mavjud axborot resurslaridan 
foydalanib kichik hajmdagi ma’lumotlar asosida qaror qabul qilish qisqa muddatli jarayonda biror natija berishi 
mumkin, lekin uzoq muddatli jarayonlarda bunday xatti-harakatlar o‘zini oqlamaydi. 

Gibson va Lawrencelarning ta’kidlashicha (2000) marketing tadqiqoti bu ─ marketing marketing faoliyati 
muvvaffaqiyatini ta’minlash uchun qimmatli ma’lumotlarni izlashga oid ilmiy metodni amaliyotga joriy etish 
jarayoni hisoblanadi. Ushbu turdagi tadqiqotlar o‘z ichiga marketingga oid imkoniyatlar va muammolarni 
aniqlash, marketing faoliyatini ta’minlovchi g‘oyalarni ishlab chiqish va baholash, jarayonni monitoring qilish 
va umumiy marketing jarayonini tushunish kabilarni oladi. Marketing tadqiqotlari odatiy tadqiqotlarga nisbatan 
kengroq qamrovga ega ekanligi bilan ajralib turadi.

So‘nggi yillarda marketing tadqiqotlariga oid turli shakldagi adabiyotlari bilan mashxurlikka erishgan olim Dr. 
Naresh K. Malhotra (2019) fikriga ko‘ra marketing tadqiqotlari bu- biznesda qaror qabul qilishni rivojlantirishda 
yordam beruvchi mrketingga oid muammolar va imkoniyatlarni aniqlash maqsadida ma’lumotlarni tizimli va 
obyektiv tarzda aniqlash, to‘plash, tahlil qilish, taqsimlash va ulardan foydalanishni o‘z ichiga oluvchi jarayon 
hisoblanadi.

Matveyeva O. P., Borovinskaya O. A. (2015)lar tomonidan “Zamonaviy tashkilotlar faoliyatida marketing 
tadqiqotlarining ahamiyati” mavzusida izlanishlar olib borilgan bo‘lib, ularning fikriga ko‘ra marketing tadqiqotlari 
birinchi navbatda biznes yo‘nalishini tanlab olishda katta yordam beradi. Bundan tashqari quyidagi qarorlarni 
qabul qilishda muhim rol o‘ynaydi:

● yangi bozorga kirish uchun qaror qabul qilish

● bozorga yangi tovarni taqdim qilish

● rebrending siyosatini amalga oshirish

● korxona tovari yoki xizmati uchun narx belgilash

● marketing siyosatini ishlab chiqish va xaridorlarga ta’sir ko‘rsatish usullarini tahlil qilish

Ushbu turdagi qarorlar deyarli barcha turdagi korxonalar uchun umumiy hisoblanib, tikuv trikotaj mahsulotlari 
ishlab chiqaruvchi tashkilotlar ham shular jumlasidandir. 

N. Sharopova (2023) tadbirkorlik faoliyatida raqamli marketing tadqiqotlarining zaruriyligi bo‘yicha izlanish 
olib borgan. Bunda bibliografik uslubdan foydalanilgan bo‘lib, shu yo‘nalishdagi olimlar asarlari orqali fikrlar 
yoritilgan. Ushbu tadqiqot xulosasiga ko‘ra, ijtimoiy tarmoq va boshqa kanallar iste’molchilarga nima yoqib 
nima yoqmasligini aniqlashda muhim ahamiyatga ega. Bunga qo‘shimcha sifatida shuni aytish mumkinki, ayrim 
hollarda SMM xizmatini ko‘rsatuvchi firmalar ham bu borada samara berishi mumkin.

SWOT tahlilining tarixiga nazar tashlaydigan bo‘lsak, uning tarixi strategik rejalashtirish konsepsiyasi bilan 
deyarli bir xil yoshga ega ekanligi oydinlashadi. Shundan kelib chiqib ham aytish mumkinki, ushbu tahlil usuli 
strategik rejalashtirishning eng muhim va ajralmas qismi hisoblanadi. Ushbu tushuncha adabiyotlarga 1960-
yilda kirib kelgan. Bu esa biznes boshqaruvida strategiya konsepsiyasining qo‘llanila boshlagan davri bilan 
parallel tushadi. SWOT tahlili kimlar tomonidan yaratilgani bo‘yicha turli xil qarashlar mavjud bo‘lib ayrim olimlar 
ushbu tahlil Garvard biznes maktabi tomonidan yaratilgan desa, boshqalar Standford universitetida yaratilganini 
aytishadi. 

SWOT tahlili o‘ziga xos vosita hisoblanib, strategik rejalashtirish va strategik boshqaruv kabi jarayonlarda 
korxonalar tomonidan qo‘llaniladi. Tikuv-trikotaj mahsulotlari ishlab chiqaruvchi korxonalar faoliyatga ham o‘ziga 
xos ravishda tashqi va ichki kuchlar bevosita ta’sir ko‘rsatadi. Ushbu ta’sirlarni aniqlash va baholashda SWOT 
tahlili o‘ziga xos ahamiyatga ega bo‘lib hisoblanadi. 

20-asrning oxigi 10 yilligi boshida Minzerberg. H tomonidan SWOT tahlilining quyidagi ko‘rinishi ishlab 
chiqilgan:

1-chizma: SWOT tahlili umumiy ko‘rinishi
Manba: MINTZBERG, H. (1990). “The Design School: Reconsidering The Basic Premises of Strategic Management”, 
Strategic Management Journal, 11, pp. 171–195.

Ushbu chizmaga ko‘ra SWOT tahlilining kuchli va kuchsiz jihatlarga oid ko‘rsatkichlari korxonaning o‘z ichki 
omillariga bog‘liq bo‘lsa, imkoniyat va xavflar kabi ko‘rsatkichlar bevosita tashqi ta’sirlarga bog‘liq.

Ushbu tahlil usulining bir qancha foydali jihatlarini sanab o‘tishimiz mumkin:

● SWOT tahlili umumiy jihatdan yechim berishi bilan xarakterlanadi. Bu tahlil muvaffaqiyatli amalga 
oshirilishi uchun qo‘shimcha tahlil usullari ham zarur. Shunday ekan SWOT tahlilni yo‘l xaritasi sifatida 
qarash mumkin, bu orqali umumiylikdan xususiylikka qarab yo‘nalish olish mumkin.

● Bundan tashqari ushbu tahlil usulida tashqi va ichki omillar o‘zaro aloqadorlikda o‘rganilib shunga oid 
qarorlar qabul qilish imkoniyati mavjud.

● SWOT tahlili menejerlar uchun turli muammolar yuzasidan munozaralar qilish va kelajakka oid qarorlar 
qabul qilish imkoniyatini yaratadi.

● SWOT tahlili korxonaning darajasi yoki yo‘nalishidan qat’iy nazar mos kelishi bilan boshqa tahlil usulla-
ridan ajralib turadi.

O‘z navbatida bir qancha kamchilik va cheklovlar ham mavjud:

■ SWOT tahlili umumiylikka moyil va ko‘proq tashqi muhit omillari o‘zgarmas bo‘lgan hollarda qo‘l keladi, 
bugungi kunda o‘zgarishlar tezligi ortganligi sababli bu uslubdan foydalanishda cheklovlar mavjud.

■ Mintzberg(1990) fikriga ko‘ra shunchaki bir joyda o‘tirib korxona kuchli kuchsiz tomonlarini tadqiq qilish, 
talabalarning keys study qilishidan hech qanday farq qilmaydi 

■ SWOT tahlili miqdoriy ko‘rsatkichlarga asosiy e’tibor qaratilgan bo‘lib, sifat omillari kam inobatga olingan. 

Ushbu maqolani yozishda bibliografik usuldan faol foydalanilgan bo‘lib, bir qancha mahalliy va xorijiy 
olimlarning marketing tadqiqotlarini tikuv-trikotaj korxonalari faoliyatiga joriy qilish masalalari bo‘yicha izla nishlari 
ko‘rib chiqilgan. Bundan tashqari ushbu olimlarning qarashlariga nisbatan induktiv va deduktiv usullarni ishlatgan 
holda mualliflik yondashuvlari keltirib o‘tilgan.

T A H L I L  V A  N A T I J A L A R
Yuqoridagi nazariy va amaliy ma’lumotlardan kelib chiqqan holda tikuv-trikotaj mahsulotlarini ishlab 

chiqaruvchi korxonalar faoliyatiga marketing tadqiqotlarini joriy qilishni SWOT tahlilini amalga oshirdik va 
quyidagilar aniqlandi:

Marketing tadqiqotlari orqali tikuv-trikotaj yo‘nalishiga ixtisoslashgan korxonalar ushbu kuchli jihatlarga ega 
bo‘lishadi:

■ Raqobatchi haqida ma’lumotlarga ega ekanligi

Bugungi kundagi raqobatlashgan bozor sharoitida raqobatchilar haqida ma’lumotlarga ega bo‘lish biznes 
muvaffaqiyatining asoslaridan biri bo‘lib hisoblanadi. Ularning kuchli va kuchsiz tomonlarini aniqlash raqobatda 
yutib chiqishda muhim ahamiyatga ega.

■ Investitsion riskning minimalligi

Biror yo‘nalishda resurslarni sarflashdan oldin tadqiqotni amalga oshirish yo‘qotishlarni oldini oladi va riskni 
minimallashtiradi.

■ Xaridor ehtiyoji haqida keraklicha ma’lumotga egaligi

Bozorning eng muhim subekti xaridor bo‘lganligi sababli uning xohishi haqida bilimlarga ega bo‘lish unga 
qanday munosabatda bo‘lish lozimligini belgilab beradi.

■ Biznesning salohiyatini baholay olishi

Korxona tadqiqotlar orqali o‘zining ichki salohiyatini baholash kabi kuchli jihatga ham ega bo‘lib, bu orqali 
yanada rivojlanish uchun yangi metod va yo‘nalishlarni tanlashda muvaffaqiyatga erisha oladi.

Tikuv-trikotaj mahsulotlari ishlab chiqaruvchi korxonalarning marketing tadqiqotlaridan foydalanishi ularda 
ushbu kamchiliklar bo‘lishi mumkin ekanligini taqozo qiladi:

■ Yuqori darajadagi xarajatlar sarfi

Marketing tadqiqotlarini o‘tkazish odatda yuqori xarajatlarni talab qiladi, agar tadqiqot muvaffaqiyatsizlikka 
uchrasa, resurslarning maqsadsiz sovrilishiga sabab bo‘ladi.

■ Vaqtning ko‘p yo‘qotilishi

Marketing tadqiqotlaridan korxona faoliyatida foydalanish ko‘p vaqt talab qiladi. Agar strategiya to‘g‘ri 
tanlanmasa, sarflangan vaqt o‘zini oqlamasligi mumkin. 

Tadqiqotlar natijasida quyidagi imkoniyatlar yuzaga keladi:

■ Pozitsiyani mustahkamlash

Bozorni va maqsadli auditoriyani yanada yaxshiroq tushunish, korxona uchun bozordagi pozitsiyani 
mustahkamlashda yordam beradi.

■ Bozordagi ulushni oshirish

Investitsiya uchun yangi yo‘nalishlarni aniqlanishi, potensial xaridorlar sonining ortishi o‘z navbatida ulu sh-
ning oshishiga olib keladi.

■ Xalqaro bozorga kirish

Tadqiqotlar orqali xalqaro bozor haqida ham zaruriy ma’lumotlarga ega bo‘lish va eksport salohiyatini oshi-
rish imkoniga ega bo‘lish mumkin.

■ Xaridor bilan munosabatlarda aniq tizimning shakllanishi

Tez-tez tadqiqotlarning o‘tkazilib turilishi orqali tadqiqot optimal variantini aniqlash va xaridorlarga murojaat 
qilishdagi aniq tizimning shakllanishiga sabab bo‘ladi.

■ Texnologik jihatdan rivojlanish

Hozirgi kunda tikuv-trikotaj mahsulotlarini ishlab chiqarishda texnologiyalarning roli kundan kunga ortib 
borayotganligini inobatga olsak, marketing tadqiqotlari ushbu yo‘nalishga ham yangiliklarni olib kirishga yo‘l 
ochadi.

1-jadval: Tikuv-trikotaj korxonalarida marketing tadqiqotlari o‘ztazishning SWOT tahlili
Kuchli tomonlar:
Raqobatga oid axborotga egalik
Investitsion risk minimalligi
Xaridor ehtiyoji haqida axborotga egalik
Biznes salohiyatini baholay olish

Kuchsiz tomonlar:
Yuqori darajadagi xarajatlar
Vaqtning ko‘p sarflanishi

Imkoniyatlar:
Pozitsiyani mustahkamlash
Bozor ulushini oshirish
Xalqaro bozorga kirish
Texnologik rivojlanish

Xavf-xatar:
Ma’lumotlarning tez eskirishi
Ishonchsiz manbalar soni ko‘pligi
Malakali ekspertlar kamligining tadqiqot sifatiga ta’siri

Manba: Muallif ishlanmasi

Tadqiqotlar ortidan bugungi kunda quyidagi xavflar yuzaga kelishi mumkin:
■ Ma’lumotlarning tez eskirishi
Iqtisodiy siklning borgan sari qisqarib borishi, iqtisodiy jarayonlarda dinamiklikning oshishi ma’lumotlarning 

juda tez sur’atlarda eskirishga olib kelmoqda, eski ma’lumotlar qarorlarga salbiy ta’sir ko‘rsatadi.
■ Ma’lumotlar to‘planadigan manbalarning hammasi ham ishonchli emasligi
Statistikadan ma’lum bo‘lishicha internetda mavjud ma’lumotlarning ishonchlilaridan ko‘ra yolg‘on axborotlar 

ko‘proqni tashkil qiladi. Bundan tashqari ayrim xollarda potensial xaridorlar ham noto‘g‘ri ma’lumotlarni taqdim 
etishlari mumkin.

■ Tahlil qiluvchi ekspertlar kamligining tahlil sifatiga ta’siri
Tadqiqotlarni amalga oshirishning oxirgi bosqichi to‘plangan ma’lumotlarning tahlili hisoblanib, bu bosqichda 

tajribali eskpertlar xizmatiga ehtiyoj yuzaga keladi, bugungi kunda yurtimizda sifatli xizmat ko‘rsatuvchi ekspertlar 
kamchilikni tashkil qiladi.

X U L O S A  V A  T A K L I F L A R
O‘zbekiston Respublikasi tikuv trikotaj korxonalariga yaratilayotgan imkoniyatlar yordamida ularning faoliyati 

kengayib ishlab chiqarayotgan mahsulotlari turfa xilligi ham oshib bormoqda, lekin shunga qaramasdan tizimda 
hali ham bir qancha xato va kamchiliklar mavjud ekanligini ta’kidlab o‘tish joiz. Tikuv-trikotaj korxonalari da 
asosiy e’tibor ko‘proq xom ashyo masalasi, mahsulot sifati va reklama kabilarga qaratilib xaridorlar bilan o‘zaro 
munosabatlarni mustahkamlash masalasiga yetarlicha e’tibor qaratilmayapti.

O‘zbekiston Respublikasi tikuv-trikotaj korxonalarida marketing tadqiqotlarini joriy etish orqali quyidagi 
muammolarga yechim topish imkonini yuzaga keltiradi: 

● tikuv-trikotaj korxonalarida mahsulot sifati yanada oshishiga erishiladi va ularning raqobatbardoshlik 
darajasi ham ancha yuksaladi, korxona bozorda o‘z pozitsiyasini yanada mustahkamlashi mumkin 
bo‘ladi;

● mijozlar bilan bo‘ladigan munosabatlar yanada mustahkamlanishiga erishiladi, ularning fikri asosida 
faoliyat yuritish imkoni paydo bo‘ladi, bu esa oxir oqibat yuqori darajadagi foyda olishni kafotlatlaydi;

● bozor konyukturasini chuqur tahlil qilish orqali korxona faoliyati davomida yuzaga kelishi mumkin bo‘lgan 
risklarning oldini oladi va minimallashtiradi, bu esa faoliyatning muvaffaqiyatli ravishda amalga oshishini 
ta’minlovchi muhim omillardan hisoblanadi ; 

● raqobatchilar faoliyatini o‘rganish va ular bo‘yicha ma’lumot to‘plash mumkin bo‘ladi, ularning 
strategiyasidan xabardor bo‘lgan holda qaror qabul qilish jarayoni yanada osonlashadi.

“SWOT” tahlili tadqiqotlari asosida tikuv-trikotaj korxonalari faoliyatiga marketing tadqiqotlarini joriy etishning 
kuchli va kuchsiz jihatlari tahlil qilindi, tashqi omillar aniqlandi. Ushbu uslub asosida korxona strategiyasiga oid 
qarorlar qabul qilish jarayonida samarali ravishda foydalanish lozim.

